Frábær bók

Það eru á vissan hátt forréttindi að starfa á bókasafni. Þar bíða bækurnar í löngum röðum eftir okkur lesendum eins og vel agaðir þjónar sem eru tilbúnir hvenær sem er, hvar sem er og hvernig sem er að þjónusta okkur.

Á vegi mínum nýverið varð ritið Virðing og umhyggja: ákall 21. aldar eftir Sigrúnu Aðalbjarnardóttur prófessor í uppeldis- og menntunarfræðum við Háskóla Íslands. Á bakhlið ritsins sem er vel á sjötta hundrað síður eru tilvitnanir í ummæli tveggja nafnkunnra einstaklinga, Vigdísi Finnbogadóttur fyrrum forseta og dr. Wolfgang Edelstein prófessor. Kveður Vigdís bókina vera leiðarljós að uppeldi og virðingu fyrir öðrum sem er auðvitað besta veganestið til að njóta frelsis og jafnréttis í samfélaginu. Wolfgang Edelstein telur bókina vera frábæra leiðsögn um þroskaleitina á lífsleiðinni, menntunarfræði í anda lýðræðis.

Sjaldan hefi eg rýnt í jafn efnismikla, læsilega og aðgengilega bók eftir háskólaprófessor. Flest íslenskt alþýðufólk fær gæsahúð að lesa ítarlega texta eftir sprenglærða háskólakennara en hér er öðru nær. Sigrún setur fram mál sitt á mjög skýran og hnitmiðaðan hátt. Textinn er alþýðlegur svo venjulegur lesandi á hvorki að hnjóta um hvorki framandi orð og hugtök né skrúfaðan texta eins og oft vill brenna við. Sigrún spyr gjarnan spurninga og svörin eru byggð á miklum og fjölbreyttum fróðleik að ekki leiðist þeim sem les.
Hvaða kostum þarf góður kennari að vera búinn? Hvað segja foreldrar? Og hvað segja nemendur? Og ekki síst kennaranir – hvað hafa þeir til málanna að leggja? Fjallað er um lífsgildin, virðinguna, umhyggjuna og lýðræðið svo eitthvað sé nefnt. Þá er víða vikið að mismunandi kennsluaðferðum, sjálfsmati og öðrum kennslufræðilegum þáttum.
Frábærar tilvitnanir í þekktar persónur á borð við Nelson Mandela krydda bókina. „Sál hvers samfélags birtist skýrast í því hvernig það annast börnin sín.“ Verður vart komist lengra að minna stjórnvöld á hve menntun og uppeldi er mikilsverð í samfélaginu.
Wolfgang Edelstein telur bók Sigrúnar eiga að vera skyldulesningu fyrir alla sem starfa að uppeldis- og menntunarmálum. Má eindregið taka undir þau orð en einnig má hvetja fleiri t.d. þá sem starfa við fjölmiðlum, stjórnmál og upplýsingarmál að lesa þessa góðu bók og tileinka sér boðskap hennar.

